
'Haurdunaldi' luzea 

Azken urteotan handitu egin da nabarmen atzerriko haurrak adoptatzeko eskaera egin dutenen kopurua; hori dela eta, erakundeak zerbitzua hobetzeko neurriak hartzen ari dira 

agurtzane solaberrieta - DONOSTIA Azken urteotan gora egin du nabarmen nazioarteko adopzioak: 1995ean atzerriko 29 haur adoptatu ziren Araban, Bizkaian, Gipuzkoan eta Nafarroan; iaz, 397. Eta kopurua urtez urte handituz joango dela espero dute, gero eta gehiago baitira atzerriko haur bat adoptatzeko eskaera egiten duten bikote edota norbanakoak. Horren lekuko ondorengo datua: EAEn 1995ean 117 eskaera izan ziren eta, iaz, 702. Gipuzkoako Diputazioak emandako datuen arabera, gaur egun Gipuzkoan atzerriko 643 haur daude eta 95ean 12 baino ez ziren: 275 haur Europa ekialdeko herrialdeetako haurrak dira (Ukrainiakoak 87, Errusiakoak 65, Errumaniakoak 62, Bulgariakoak 48...); Hego eta Erta Amerikako 184 ume daude (gehienak Bolivia, Txile, Kolonbia eta Guatemalakoak); Asiako 180 haur daude, gehienak Txina (143) eta Indiatik (28) ekarritakoak; eta Afrikako hiru haur. 

Ume Alaia Adopzioan Laguntzeko Gipuzkoako Elkarteko kide Rosa Barrioren esanetan, gorakada hori ulertzeko arrazoi asko daude: «Alde batetik, hemen ia ez dago adoptatzeko haurrik eta, ondorioz, denbora luzea itxaron behar da. Bestetik, amatasun eta aitatasun adinak luzatu egin dira. Haur bat izatea erabakitzen denean, askotan, haurra izateko zailtasunak izaten dira». Gainera, Barrioren esanetan, lehen bazegoen nolabaiteko tabu bat adopzioaren inguruan, eta zailagoa zen adopzioa onartzea. Gaur egun, aldiz, batez ere, guraso izateko adina aldatu denetik eta familia motak aldatu direnetik, adopzioaren aukera normaltasunez ikusten da eta haurrak biologikoki izateko zailtasuna dutenek edota bikote homosexualek errezago hartzen dute adoptatzeko erabakia. 
Oraindik, prozesu luzea 1996an adingabeen inguruko legeriak garatu zirenetik adopzioak hobera egin badu ere, oraindik prozesu luzea eta konplexua da. Eta garestia ere. 

Hego Euskal Herrian foru aldundiek dute adopzioaren ardura. Jose Luis Madrazo Gipuzkoako Diputazioko Ezinduen eta Babesgabeen Laguntzako zuzendari nagusiak azaldu duenez, diputazioek adingabeak babesteko ardura dute: «Adingabeak babesteko bitarteko bat da adopzioa. Hortaz, adopzio prozesuaren helburua adingabea babestea da eta horren ardura Diputazioak du». Beraz, adopzioa egin nahi duten pertsonek bizi diren herrialdeko diputaziora joan behar dute. Lehenik eta behin, adopzioari buruzko saio informatiboetan parte hartu behar da derrigorrez. Saio horietan informazio orokorra ematen da: arlo legala eta arlo psikosoziala lantzen dira. Herrialde bakoitzak eskatzen dituen baldintzei buruzko informazioa emateko saioak ere izaten dira; baina, horietara joatea ez da derrigorrezkoa. Aurrera egin nahi dutenek, Diputazioan egin behar dute adopzio eskaera. Idatzizko eskabidearekin batera, legeak ezartzen dituen dokumentazioa ere aurkeztu behar dute: hala nola, jaiotze-agiria, familia liburua, errenta aitorpena, errolda agiria, aurrekari penalen agiria... Eskaera orrian haurra ze herrialdetan adoptatu nahi den eta adopzio prozesua Nazioarteko Adopziorako Erakunde Laguntzaileen (NAEL) bitartez egin nahi den zehaztu behar da.Hori guztia egin ondoren, egokitasun ziurtagiria lortzeko prozesua hasten da. Fase gogorrenetariko bat eskatzaileentzat. Ziurtagiri hori diputazioek ematen duten agiria da, adopzioa egingo duten pertsonak horretarako egokiak eta gai direla zehazten duena. Egokitasun ziurtagiria lortzea nahitaezkoa da, aukeratutako herrialdean prozesua hasteko. Ziurtagiria eskuratzeko hiru froga pasa behar dira. Lehenean, adoptatu nahi duenari elkarrizketa sakona egiten zaio. Bizitzaz egin daitezkeen galdera posible guztiak egiten dira. Bigarren pausoa, froga psikologikoa da, 300 bat galderako testa egiten dute. Azkenik, etxera bisita egiten dute, haurra biziko den tokiak arau eta baldintza guztiak betetzen dituela ziurtatzeko. Eskaera egiten duten ia guztiek gainditzen dutela azaldu du Rosa Barriok. Orain artean Gipuzkoan ia zortzi hilabete itxaron behar izaten zuten eskatzaileek egokitasun ziurtagiria jasotzeko. Azken urteotan eskaerek gora egitean, luzatu egin da itxaronaldia. Horregatik, Jose Luis Madrazoren esanetan, egoera berrira egokitu ahal izateko, zerbitzua sendotuko da eta Diputazioak bitartekoak jarriko ditu horretarako: enpresa pribatu bat arduratuko da eskatzaileei egokitasun ziurtagiria lortzeko egin beharreko progak egiteaz. Uztailetik aurrera, beraz, ziurtagiri hori «zentzuzko» denbora tartean (hiru hilabete gutxi gorabehera) eskuratu ahal izango da, Madrazoren arabera. Hori ez da Diputazioak azkenaldion hartu duen neurri bakarra. Otsailaren 18an Eusko Legebiltzarrak onartutako Adingabeen Legearen ondotik, Araba, Bizkai eta Gipuzkoako Diputazioek Legea garatzeko araudi komuna osatu dute. Hala, adoptatuko den haurraren eta bere tutore izango den pertsonaren arteko adin tartea 42 urtekoa izango da hemendik aurrera. Orain arte, 40 urtekoa izan zitekeen. Egokitasun ziurtagiria eman eta gero bukatzen da, haurra Euskal Herrira ekarri arte, diputazioen egitekoa. 
Prozesua haurraren herrialdean Behin egokitasun ziurtagiria eskuratuta, haurraren herrialdean aurkeztu behar da eta orduan herrialde bakoitzak bere baldintzak eta eskakizunak egingo ditu. Herrialde batetik bestera ezberdintasunak badira ere, guztietan berriro aurkeztu behar dira baldintza ekonomikoen inguruko ziurtagiriak, etxebizitzari dagozkionak, familia eta osasunari buruzkoak. Herrialde batzuek prozesu hori NAEL baten bitartez egitea derrigortzen dute, beste batzuek, aldiz, ez. Batez beste, eskaera egiten denetik haurra lortu arte bi urte inguru pasatzen dira. Hala ere, denbora zehaztea zaila dela dio Ume Alaiakoak: «Herrialde batzuek eskaera ugari izaten dituzte, eta, eskaintza, aldiz, ez da hainbestekoa. Kupoak ezartzen dituzte eta kupoa beteta badago eta zu ez bazara hor tartean sartu, beste urtebete itxaron behar duzu». Bere esanetan, kontuan izan behar da herrialde horietako gobernuak ez direla oso egonkorrak izaten eta aldaketa politikoak medio, askotan aurrez ezarriak zituen baldintzak aldatu egin daitezkeela. Horrelakoetan, batzuetan berriro hutsetik hasi behar da. «Beraz, gorabehera ugari gerta daitezke eta ezustekoak ugariak izan daitezke». Barriok dio pazientzia behar dela. Hori dela inportanteena. 

Pazientziaz gain, dirua ere behar da, gastuak ugariak baitira: tramiteak, abokatuak, NAEL baten zerbitzua, enbaxadako gastuak, itzulpenak, bidaiak... 12.000 euro inguru behar da. Itxaronaldi luzeak, ordea, badu bere ordaina: haurra ezagutu eta etxera ekartzea. Horixe da une hunkigarri eta, noski, ederrena. Baina, hor ere ezustekoak egon daitezkeela dio Barriok: «Esate baterako, haurrak gaixotasunen bat baldin badu, espero zenuena baino urte gehiago baldin baditu... Espero ez zenuen zerbaitekin egiten duzu topo, eta, beraz, une polita izan ordez, une gogorra eta onartzeko zaila bihur daiteke». Behin umea Euskal Herrira iristen denean, Diputazioak hartzen du esku. Izan ere, jatorrizko herrialdeek haurraren jarraipena egiteko eskatzen dute eta lan hori egitea foru aldundiei dagokie. Eta hor kexu da Ume Alaia Elkartea. «Behin adopzioa lortuta, haurrei eta gurasoei laguntza psikologikorik ez zaie ematen». Ume asko ingurune berrira ondo egokitzen badira ere, beste askok denbora gehiago behar izaten dute eta prozesu hori ez da hain erraza izaten. Gurasoentzat ere zaila dela nabarmendu du Barriok: «Ume horrentzat aldaketa handia izan da eta, agian, lehen 15 egunak negar eta negar igaro ditzake; esate baterako, ordu asko eskaintzen zaizkiolako, ordura arte ikusi izan dituen aurpegiak ez dituelako ikusten, ordu aldaketak, janari aldaketak, beste hizkuntza bat...». Gurasoak sarri harritu egiten dira haur horiek izaten dituzten erreakzioen eta jasaten duten errefusaren aurrean. Finean, nazioarteko adopzioa, ezustekoz eta une atseginez beteriko haurdunaldi luzea da. 

NAEL erakundeak 

Atzerriko ume bat adoptatu nahi duten gurasoek, behin egokitasun ziurtagiria lortuta, haurraren jatorrizko herrialdean prozesua hasi behar dute. Prozesu zaila eta korapilatsua izaten da: dokumentazioa eraman, bidaiak egin, itzulpenak... Lan hori egiteko eta adoptatu nahi duten pertsonei prozesua errazteko, NAEL (Nazioarteko Adopziorako Elkarte Laguntzailea) erakundeak sortu ziren. Irabazteko asmorik gabeko elkarteak dira, eta autonomia erkidegoek baimentzen dituzte. Besteak beste, entitate horietako bakoitzak gutxienez hiru profesionalez osatutako talde multidiziplinarra behar du: zuzenbideko lizentziadun bat, psikologo bat eta gizarte laguntzaile bat. Haur bat adoptatzeko orduan ez da ezinbestekoa NAEL batera jotzea. Baina herrialde batzuek, Indiak esate baterako, haurrak adoptatzeko NAEL baten bitartekaritza erabiltzera derrigortzen du. Erakunde hauetako bakoitzak herrialde jakin batekin edo batzuekin lan egin ohi du. Honako hauek dira EAEn baimena duten NAELak: 

ASEFA: Herrialdeak: Kolonbia, Brasil, Peru, Honduras eta Errumania.Amezola plaza, 2- 1.esk 48012 Bilbo Telf: 94 410 66 27 

ADECOP-euskadi: Herrialdeak: Kolonbia, Bolivia, Errusia, Errumania.Urkizuaran 4-2.ezkerra. 48230 Elorrio Telf: 94 658 28 12 

ACI: Herrialdea: Txina.Aretxabaleta 6-1. 48010 BilboTelf: 94 443 44 33 

MIMO: Herrialdea: Bulgaria.Miarritze plaza z/g. 20015 Donostia Telf: 943 28 14 46 

ANDAI: Herrialdeak: Honduras, Bulgaria eta Errumania.Prim kalea, 22 20006 DonostiaTelf: 943 44 60 23 

ASOCIACION NAVARRA NUEVO FUTURO: Herrialdeak: Txile, Peru eta Costa Rica.Francia 9 - 9. bulegoa 01002 Gasteiz Telf: 945 27 25 20 

 «Pazientzia behar da» 

LEKUKOTASUNA. Jose Luis Iriartek eta Isabel Lasak iazko apirilean ekarri zuten haur txinatar bat; beste bat ekarri nahi dute Indiatik 

agurtzane solaberrieta - OIARTZUN P azientzia eta denbora. Horixe da Jose Luis Iriarte eta Isabel Lasaren esanetan, atzerriko haur bat adoptatzeko behar dena. Iazko apirilean ekarri zuten Txinatik 10 hilabeteko neskatoa: Yue (ilargia txineraz). Oso gustura daude biak. Amak dio pazientzia handia behar dela, baina, dudarik gabe, merezi duela. 

Duela hainbat urte haur bat izatea erabaki zuten, baina, haurrik ez zetorren. Saiakera batzuk egin zituzten, baina emaitzarik ikusi ez eta adopzioaren aukerari heldu zioten. 2000an hasi ziren han-hemenka informazio bila. Orduan sortu zen Gipuzkoan Ume Alaia elkartea eta horrek asko lagundu ziela dio Isabel Lasak: «Jendearekin elkartzeak eta haien esperientziak ezagutzeak asko laguntzen du». Zailena herrialdea aukeratzea izan zela dio Lasak: «Asia izango zela garbi genuen, batez ere, neskak uzten dituztelako. Senarrak pentsatzen du mutilak, nahiz eta abandonatuta bizi, errezago ateratzen dutela bizimodua, eta, neskek, ordea, zailago dutela». Indiari buruzko informazio eske hasi ziren, eta, orduan, bost urte itxaron behar zituztela esan zieten. Momentu horretan psikologikoki ez zeuden hainbeste denbora itxaroteko, eta Txina aukeratu zuten. Eskaera ofiziala 2001eko abenduan egin zuten. Txinan egin beharreko prozesua euren kasa egin zuten, Txinak baduelako aukera hori. NAELak oso lanpetuta zeuden, eta beste bikote batek animatu zituen. Txinako Gobernuak adopzioak gestionatzeko sail bat du. «Lanean oso finak eta metodikoak dira», dio Lasak. Beren espedientea 2003ko ekainean iritsi zen Txinara eta haurraren bila 2004ko apirilean joan ziren. Urtebete baino gutxiago egon ziren zain. Nahiko azkar. Bidean zailtasun berezirik ez zituzten izan; baina, ezustekoak, ordea, bai. Jose Luis Iriartek azaldu duenez, asignazioaren zain zeudenean, pneumonia atipikoaren auzia sortu zen. Orduan, nazioarteko adopzioa moztu egin zuten. «Hura normaldu zenean, hegaztien gripearen kontua aireratu zen eta nahiko larri eta beldurrez egon ginen berriz ere moztuko ote zuten». Horren aurretik ere, Txinako adopzioa itxi egin zutela gogoratu du Isabel Lasak. Haurra ekarri ondoren, jarraipena egitea derrigortzen du hango Gobernuak eta informea bidaltzea eskatzen dute. Antza, askok ez zuten baldintza hori betetzen eta Txinako Gobernuak adopzioa bertan behera uztea erabaki zuen. «Badirudi Txinako Gobernukoak Bartzelonan izan zirela handik ekartzen diren haurrak zein egoeretan bizi diren ikusteko. Inpresio ona hartu zuten eta berriz irekitzea erabaki zuten». Zortea izan zuten. Hala diote beraiek. 
Une hunkigarriak Orain dela urtebete, garai honetan, Txinan zeuden. Umearekin. Beste herrialde batzuetan ez bezala, Txinara bidai bakarra egin behar da: umea hartzeko. Umezurtz etxe batera bidali zituzten Yueren bila. Hori, ordea, ez da ohikoa, normalean ostatu hartutako hotelera eramaten baitute haurra. Iriartek dioenez, Yueren umezurtz etxea Ameriketako gobernuz kanpoko erakunde batek diruz laguntzen du eta oso egoera onean dago: «Zaintzaile asko daude eta umeak ondo zainduta daudela ikusten da. Horregatik, utzi ziguten hara joaten». Beraiekin batera, beste 17 bikote zeuden. Haurrak atera zituztenean, Yue ez zutela ezagutu diote. Gobernuak berak bidalitako argazkia bazuten, baina oso aldatuta zegoen. «Haurra ikusi genueneko sentipen haiek ez ditut sekula izan», dio Iriartek. Yuerekin batera iaz Txinatik 11.000 ume atera ziren. 

Yuek bi urte ditu orain, eta, irailean hasiko da ikastolan. Urte batzuetara, ahizpa edo anaia izango du, Indiakoa. 

Pediatrian azterketak egiten ari dira 

Nazioarteko adopzioak izan duen gorakadaren ondorioz, gero eta atzerriko haur gehiago dago Euskal Herrian. Gorakada horren ondorioz, pediatriaren alorrak ere egoera berrira egokitu behar du, zenbaitetan haur horiek ez baitira baldintza fisiko eta psikologiko egokietan iristen. Ume Alaia Adopzioan Laguntzeko Gipuzkoako Elkarteko kide Rosa Barrioren esanetan, lehengo urtean Araba, Bizkai, Gipuzkoa eta Nafarroako Pediatriako Elkarteek inkesta bat bideratu zuten, haur horien osasun egoerari buruzko egiazko datuak izateko. Azterketak eta lanak egiten ari direla dio, herrialde horietan ohikoak diren gaixotasunen inguruan. 



